
Wara ħidma kontinwa min-naħa tal-Kummissjoni 
Żgħażagħ fi ħdan l-Għaqda Mużikali Imperial, kif 
ukoll bl-għajnuna tal-Grupp Mejda tal-Appostli – 
Mellieħa AD1980, u membri fi ħdan l-istess għaqda 
tagħna, din is-sena stajna nerġgħu ntellgħu l-wirja 
ta’ żmien il-Ġimgħa Mqaddsa bl-isem ta’ ‘Iċ-
Ċaħda’.

Fid-daħla ta’ din il-wirja, stajna naraw ix-xena 
taċ-Ċaħda magħmula minn manekini life-size 
maħduma mill-istess kummissjoni fi ħdan l-għaqda. 
Tkompli dieħel f’din il-wirja wieħed seta’ jara 
l-Passjoni li għadda minnha Sidna Ġesù Kristu 

sakemm rebaħ fuq id-dnub. 
Din stajna narawha permezz 
ta’ statwetti li kienu esibiti 
madwar kamra żgħira. Fin-
nofs ta’ din il-kamra, kien 
hemm armata l-Golgota 
ta’ daqs kemxejn kbir. Fil-
kuritur żgħir illi kellha l-wirja, kien hemm bosta 
inkwatri mpittrin minn pitturi Melleħin.

Waqt din il-wirja, ġew bosta nies fosthom 
kandidati għall-elezzjoni tal-Kunsill Lokali illi saret 
ftit taż-żmien ilu, kif ukoll xi Deputati Parlamentari, 

u Ministri. Il-wirja illi nfetħet fid-19 
ta’ Marzu 2024, ġiet imbierka minn Fr 
Sergio Fenech. Dan is-saċerdot, wara 
ftit snin ta’ ħidma pastorali fil-parroċċa 
tagħna, ġie assenjat ħidma pastorali ’l 
bogħod minn raħalna. Waqt il-ftuħ, il-
President tal-Għaqda f’isem il-Kumitat 
Direttiv u l-membri tal-Għaqda 
Mużikali Imperial, irringrazzja lil Fr 
Sergio u awguralu għall-ħidma l-ġdida 
tiegħu. Wara t-tberik sar riċeviment 
żgħir fil-sala tal-kumitat.

Bħala Kummissjoni Żgħażagħ fi 
ħdan l-għaqda, nixtiequ nirringrazzjaw 
lil dawk kollha li ġew iżuru din il-wirja 
għaliex imlewna bil-kuraġġ sabiex 
inkomplu naħdmu qatigħ u ntellgħu 
wirjiet f’dawn iż-żminijiet imqaddsa. 
Fl-aħħar u mhux l-inqas nixtiequ 
nirringrazzjaw lil dawk illi b’xi mod 
jew ieħor taw sehemhom biex tittella’ 
din il-wirja għax mingħajrhom dan kien 
ikun diffiċli. Jiena ċert li flimkien ma’ 
sħabi l-membri tal-istess kummissjoni 
ser inkomplu naħdmu biex jittellgħu 
aktar attivitajiet fil-każin li tiegħu aħna 
membri. Ma fadalli xejn xi nżid ħlief 
li nawgura l-festa t-tajba lill-Melleħin 
kollha u viva Marija Bambina! 

